%Texti: Auðna Hödd Jónatansdóttir

%Myndir: IPA Images/Corbis &  ???

%AF: Netið og níðingarnir

%UF: Þegar fjallað er um netnotkun barna í fjölmiðlum virðist oft sem hætturnar leynist á hverju horni. Ætli börnunum okkar væri einfaldlega fyrir bestu að við kipptum tölvunni úr sambandi?

%MM: Margir foreldrar hafa áhyggjur af því sem börnin þeirra kynnu að upplifa á netinu. Einnig virðast margvíslegar hættur fylgja GSM notkun barna og unglinga. Foreldrar finna oft fyrir miklum vanmætti gagnvart þessum vanda því þeirra eigin þekking á slíkum háska er í mörgum tilfellum takmörkuð. Mörgum spurningum virðist ósvarað. Hvað er eðlilegt að börn séu lengi í tölvunni á hverjum degi? Hvers konar tölvuleikir eru hættulegir? Hvernig get ég komið í veg fyrir að barnið mitt lendi í klónum á hættulegum misyndismönnum á netinu?

%MF: Með lífið í lúkunum

Það er skiljanlegt að foreldrar hafi ákveðnar áhyggjur af tölvu- og símanotkun barna sinna, segir Hlíf Böðvarsdóttir, verkefnisstjóri SAFT verkefnisins (Samfélag, fjölskylda, tækni) sem starfrækt er af Heimili og skóla. „Ég tel þó að við ættum ekki að einblína um of á hætturnar því tæknin sem boðið er upp á í nútíma þjóðfélagi felur einnig í sér ótal tækifæri. Hún býður upp á aukna fræðslu, skemmtun og auðveldari samskipti en auðvitað þurfum við að læra að umgangast þessa nýju tækni eins og annað í umhverfinu. Í stað þess að miðla endalausum hræðsluáróðri ættum við einfaldlega að kenna börnunum okkar nauðsynlegar öryggisreglur og fylgjast með framgangi þeirra á þesu sviði eins og öðrum.“

%MF:Reglur um tölvunotkun

„Reglusetningu um tölvunotkun má að mörgu leyti líkja við að kynna barninu sínu umferðarreglurnar,“ segir Hlíf. „Margir foreldrar telja enga ástæðu til að setja reglur um tölvunotkun, því börnin þeirra hafi aldrei lent í neinum vandræðum og sýni tövunni einungis hæfilegan áhuga. Þetta getur verið hættulegt hugarfar. Hvers vegna í ósköpunum ættum við að bíða með að kenna barninu umferðarreglur þangað til það hefur lent í slysi?

Að sama marki má ítreka að þegar við kennum börnunum okkar umferðarreglurnar látum við ekki stuttan fyrirlestur nægja áður en við sendum ungana eina út á götu. Eins ætti að umgangast tölvur, síma og netið: við ættum að fylgja börnunum okkar fyrstu skrefin en fylgjast með þeim til frambúðar. Svo er auðvitað ekkert sem kemur í veg fyrir að foreldrar og börn eyði góðum stundum saman fyrir framan tölvuna. Ég fer t.d. oft með syni mínum í Google Earth. Þannig getum við ferðast um heiminn saman og lært um merka staði, jafnt sem skóga og uppþornaða árfarvegi.“
%MF: Nýji netvinurinn minn
Nýlegustu kannanir á vegum Heimilis og skóla gefa til kynna að 78% íslenskra barna í 4-10 bekk séu með aðgang að MSN. 22% þessara barna segjast hafa kynnst einhverjum á netinu og hitt viðkomandi í framhaldi af því. Í um 11% tilfella hefur komið í ljós að netvinurinn kynnti sig sem barn en var í í raun fullorðinn. 

„Það er grundvallaratriði að við ræðum netvináttu við börnin okkar,“ segir Hlíf. „Börnunum verður að vera ljóst að netvinir eru ekki alltaf þeir sem þeir segjast vera og því er ekki hægt að treysta þeim á nokkurn hátt. Foreldrar verða að leggja áherslu á að börnin fari ekki að hitta netvini án íhlutunar fullorðinna.“ 

Ef börnin eru orðnir stálpaðir unglingar sem vilja ekki fyrir nokkurn mun hafa foreldra með á slík stefnumót þurfum við samt sem áður að kenna þeim hvernig staðið skuli að slíku. „Það getur verið stórhættulegt að mæla sér mót við netvin á fáförnum stöðum eða einkaheimilum,“ segir Hlíf. „Fyrstu kynni í kjölfar netvináttu ættu alltaf að fara fram á fjölförnum, opinberum stöðum á borð við stjörnutorgið í Smáralind. Ef netvinurinn skyldi reynast vera einhver annar en hann segist vera er ólíkt þægilegra að komast að því innan um hundruði annarra en ein með honum í læstri íbúð.“ 
%MF: Barbieklám og afhöfðanir

„Ég fór á leit.is fyrir stuttu og sló inn Barbie,“ segir Hlíf. „Ég þurfti ekki að fara lengra en á síðu 2 til að klámsíðurnar færu að gera vart við sig. Titilinn Barbie in a hot sexy bath ætti að vera nóg til að gera flestum fullorðnum einstaklingum ljóst að síðan er ekki við hæfi barna, en það er alls ekki víst að börnin okkar séu fær um að vara sig á slíku.“

Hlíf leggur áherslu á að foreldrar geri börnum sínum ljóst að þeim sé óhætt að ræða við foreldrana ef þau gera mistök á netinu. Börn sem hræðast viðbrögð foreldranna geta lent í enn verri vandræðum en þau sem ráðfæra sig við fullorðna um hvernig skuli brugðist við vandanum. Auk þess geta börn upplifað ýmislegt á netinu, sem situr í þeim ef ekki er unnið í vandanum.

 „Mér er minnisstætt að fyrir nokkrum árum gekk um á netinu myndband sem sýndi afhöfðun manns,“ segir Hlíf. „Ungir strákar voru að mana hvorn annan upp í að horfa á þennan óskapnað og auðvitað getur slík reynsla haft djúpstæð áhrif á sálarlíf barna. Þá er mikilvægt að geta viðurkennt yfirsjónina og leitað hjálpar hjá mömmu og pabba.“

%MF: Hjálp á hættuslóðum

Kannanir á vegum Heimilis og skóla sýna að 66% foreldra telja að þeir þurfi frekari upplýsingar um öryggi á netinu til að geta sett viðeigandi reglur um notkun tækninnar og fylgst með því sem börnin þeirra eru að gera. Það er nefnilega eins með netið og margar aðrar nýjungar, að yngra fólkið er oft fljótara að tileinka sér hlutina en þeir eldri. Foreldrar finna því margir fyrir vanmætti þegar þeir reyna að fylgjast með því sem börnin þeirra eru að gera. Þá er gott að geta leitað sér ráða hjá sérfræðingum. Vefsíðan www.netsvar.is er samvinnuverkefni Heimilis og skóla, Póst- og fjarskiptastofnunar og Barnaheilla og er lifandi vefur sem býður ráðleggingar um örugga netnotkun. Ef svörin sem börn eða foreldrar þeirra leita að eru ekki sýnileg á síðunni má senda fyrirspurnir í gegn um síðuna og fá svör frá sérfræðingum á þessu sviði, sér að kostnaðarlausu.

%rammi: 

%AF: Ráðleggingar til barna:

· Ekki gefa hverjum sem er upp símanúmerið þitt og ekki gefa símanúmer upp á Netinu. Svaraðu ekki textaskilaboðum frá ókunnugum.

· Ekki fara og hitta einhvern sem þú þekkir aðeins í gegnum textaskilaboð eða Netið, nema tala við einhvern fullorðinn fyrst og hafa einhvern með þér.

· Fáðu alltaf leyfi áður en þú tekur mynd af öðrum og farðu varlega þegar þú setur myndir á Netið. Hver sem er getur náð í þær.

· Börn eiga að láta vita ef þau verða fyrir áreiti með hringingum eða textaskilaboðum.

· Mundu að myndir, textaskilaboð eða símtöl geta valdið öðrum þjáningu. Ekki senda öðrum skeyti sem þú myndir ekki vilja fá sjálf/ur.

· Ef þú verður fyrir óþægilegri reynslu á netinu er mikilvægt að segja mömmu eða pabba frá því. Foreldrar geta oft hjálpað þegar þér líður illa.
%rammi:

%AF:  Ráðleggingar til foreldra:

· Ekki er ráðlegt að börn eða unglingar eyði meira en tveimur klukkustundum á dag fyrir framan tölvuskjáinn. Skynsamlegt er að staðsetja tölvuna í opnu rými á heimilinu. 

· Gefið ykkur tíma til að uppgötva netið með barninu og ræðið reglur um netnotkun strax í upphafi. Það er engum til góðs að bíða með slíkt þar til komið er upp vandamál.

· Tölvuleikir eru ekki bannaðir án nokkurrar ástæðu. Á www.netsvar.is er tengill sem býður upp á að hægt sé að fletta upp leikjum og sjá aldurstakmarkið. Þar er einnig útskýrt hvers vegna leikurinn er bannaður innan ákveðins aldurs.

· Hvettu barnið til að vera gætið þegar það veitir persónulegar upplýsingar á netinu. Minntu það á að á netinu eru ekki allir þeir sem þeir segjast vera!

· Kynntu þér netnotkun barnsins þíns. Það er mikilvægt að fylgjast með atferli barnsins á netinu, rétt eins og í daglegu lífi. Hvar er barnið og með hverjum er það?

· Ekki einblína um of á hætturnar. Tækniframfarir hafa orðið til auðvevldari samskiptatækni og netið er fyrirtaks uppspretta þekkingar og afþreyingar fyrir börn. Hvettu barnið til að nota tækni á ábyrgan hátt, sjálfu sér til hagsbóta.

%M1: Mikilvægt er að foreldrar kynni börnum sínum helstu öryggisreglur í netnotkun og fylgist með framvindu mála.  

%M2: Hlíf Böðvarsdóttir er verkefnisstjóri SAFT verkefnisins (Samfélag, tækni, fjölskylda), sem starfrækt er af heimili og skóla.
